
ABSTRACT

Since 1973, the rights of traffic accident victims in
Malaysia have been protected by the law through
mandatory obligation to all vehicle owners to be
insured against third party risk since 1973. Despite
offering a good service of preparing a promising fund
as compensation for the injury or fatality inflicted
upon third parties in traffic accidents, third party
insurance is still considered haram (impermissible)
by Islamic scholars due to its non-compliant
operation with several Islamic principles. As an
alternative, Takaful which is in line with the Islamic
principle of mutual assistance has been financially
institutionalised in 1984 in Malaysia. In terms of

Takaful's role in indemnifying compensation for
third parties in accident cases, many contemporary
scholars associate the concept of Motor Takaful
with ‘agilah. Therefore this paper aims to study the
relation between Takaful and ‘aqilah. Is Takaful
a compatible analogy (qiyas) to ‘aqilah or does it
only serve as an alternative to the institution which
is non-existent in the modern world as its form was
in the early days of Islam. Furthermore, several
issues relating to ‘aqilah’s role in paying diyat to
the third party is discussed such as the membership
of ‘agilah. As Islamic scholars opine that ‘aqilah’s
members must be from the same religion, must the
same requirement be applied to Takaful? Based
on comparative analysis, the study has shown that
although Takaful and ‘aqilah are based on mutual
cooperation or al-tandasur principle, there are
significant differences between the concepts of these
two institutions. Hence, Takaful is not analogical to
‘aqilah but an alternative only. Therefore, Takaful
operation is not bound to all the rulings in ‘aqilah.
This also denotes that Motor Takaful fund which is
contributed by the participants, be it Muslims or
non-Muslims may be used as compensation to the
third party on behalf of the negligence of any Takaful
participants in their driving.

Keywords: Takaful, ‘Agilah, Diat, Pihak Ketiga, Kemalangan
Jalan Raya

PENDAHULUAN

Perlindungan terhadap pihak ketiga iaitu mangsa dalam
kemalangan jalan raya di Malaysia telah diperundangkan bermula
daripada tahun 1937 oleh Kerajaan Negeri-negeri Bersekutu dan
pada tahun 1938 bagi Negeri-negeri Selat, Johor, Kedah dan
Terengganu. Semua pemilik kenderaan diwajibkan mengambil
insurans untuk memastikan ada peruntukan dana yang boleh
diberikan sebagai pampasan kepada mangsa yang tercedera atau

terbunuh dalam sesebuah kemalangan jalan raya. Peruntukan
berkenaan kewajipan pengambilan insurans pihak ketiga di negeri-
negeri Melayu kemudiannya diseragamkan selepas penubuhan
Kerajaan Persekutuan Tanah Melayu melalui Ordinan Lalulintas
Jalan 1958.! Peruntukan ini kemudian diluaskan pemakaiannya ke
Sabah dan Sarawak selepas pembentukan Malaysia. Kemudian,
ordinan ini digantikan dengan Akta Pengangkutan Jalan 1987
menerusi seksyen 90 (1) yang terpakai sehingga kini.?

Walaupun insurans motor pihak ketiga diwujudkan atas tujuan
yang baik, insurans ini dihukumkan haram oleh majoriti fugaha
kerana tidak menepati syariat. Ini kerana operasi syarikat insurans
mengandungi unsur seperti riba dan ketidakpastian dalam
aqad (gharar).’ Sebagai alternatif, sistem insurans Islam telah
diperkenalkan di Malaysia melalui penubuhan Syarikat Takaful
Malaysia Berhad pada tahun 1984.* Sehingga kini, terdapat 11
pengendali Takaful di Malaysia® yang sebahagiannya menyediakan

' Baduyah bt. Obeng, “Insurans Motor Pihak Ketiga yang Diwajbkan
di Malaysia”, [1998] 1 CLJ Supp 1.

2 Seksyen 90 (1), Akta Pengangkutan Jalan 1987: “Tertakluk kepada
Bahagian ini adalah tidak sah bagi mana-mana orang menggunakan
atau menyebabkan atau membenarkan mana-mana orang lain
menggunakan sesuatu kenderaan motor melainkan jika ada
berkuatkuasa berhubungan dengan penggunaan kenderaan motor itu
oleh orang itu atau oleh orang lain tersebut, mengikut mana yang
berkenaan, suatu polisi insurans atau apa-apa jaminan berkenaan
dengan risiko pihak ketiga yang mematuhi kehendak-kehendak
Bahagian ini.”

* Wan Marhaini Wan Ahmad, et. al, “Riba dan Gharar dalam Insurans:
Satu Analisis Figh”, Jurnal Figh 2 (2005): 98.

4 Idris Awang dan Syukriyyah Zakaria, “The Conception and Response
of Muslim Community to Takaful Schemes: A Case Study in Bagan
Serai, Perak”, Jurnal Figh 2 (2005): 3.

5 Sebagaimana yang dikemaskini di laman sesawang rasmi Bank
Negara Malaysia pada 22 Ogos 2014, http://www.bnm.gov.my/index.
php?ch=li&cat=insurance&type=TKF & fund=0&cu=0, capaian
pada 8 April 2015. Syarikat Takaful tersebut ialah AIA PUBLIC
Takaful Bhd, AmMetLife Takaful Berhad, Etiqa Takaful Berhad,
Great Eastern Takaful Berhad, HSBC Amanah Takaful (Malaysia)
Berhad, Hong Leong MSIG Takaful Berhad, MAA Takaful Berhad,
Prudential BSN Takaful Berhad, Sun Life Takaful Malaysia Berhad,
Syarikat Takaful Malaysia Berhad dan Takaful Ikhlas Berhad.

perlindungan Takaful Motor® dan disertai oleh masyarakat Islam
mahupun bukan Islam.”

Takaful menepati syariat kerana bebas daripada unsur-unsur
yang diharamkan. Operasinya juga berlandaskan kepada prinsip
tolong-menolong yang dikaitkan dengan institusi ‘agilah dalam
perundangan Islam.®* Bahkan ramai sarjana Islam kontemporari
yang menamakan Takaful sebagai institusi semasa terbaik bagi
memainkan peranan institusi ‘dgilah’ yang sudah tidak wujud
seperti mana di zaman awal Islam dahulu.!® Ini kerana wujud
persamaan ‘llah (sebab atau alasan di sebalik penetapan sesuatu
hukum syarak) di antara institusi ‘@gilah dan Takaful iaitu al-
tanasur atau tolong menolong di kalangan anggota-anggotanya.
Bagi institusi ‘agilah,anggota-anggota ‘agilah mengambil peranan
menjelaskan diat (bayaran ganti rugi bagi kehilangan nyawa atau
anggota tubuh badan yang nilainya bersamaan seratus ekor unta)
kepada pihak mangsa bagi meringankan beban anggotanya yang
menghilangkan nyawa atau mencederakan secara tidak sengaja.

¢ Mohd Faiz Mohamed Yusof, et. al, “Potensi Keterdedahan Risiko
Syariah Syarikat Pengendali Takaful Terpilih di Malaysia, Islamiyyat
37 (2)(2015): 114.

7 http://www.bnm.gov.my/index.php?ch=fs_mfs&pg=fs mfs bank,
capaian pada 8 April 2015.

8 Mohd Ma’sum Billah, Shari’ah Standard of Quantum of Damages

in Insurance (Third Party Claim) A Handbook for Actuaries and

Accountants (Selangor: Ilmiah Publisher, 2003), 3.

‘Aqilah adalah keluarga besar pihak pelaku salah yang menanggung

pembayaran diat kepada pihak mangsa yang cedera atau kehilangan

nyawa akibat kecuaian pelaku salah. Perbincangan terperinci
berkenaan ‘agilah dibincangkan dalam subtopik seterusnya.

10 Al-‘Umari, ‘Abd al-Qadir Muhammad, “Hawadith al-Sair” dalam
Majallah Majma*® al-Figh al-Islami al-Dawrah al-Thaminah al-
‘Adad al-Thamin (Jeddah: Majma*“ al-Figh al-Islami, 1994), 2:293;
Muhammad °‘Ata al-Sid Sid Ahmad, “Hawadith al-Sair” dalam
Majallah Majma* al-Figh al-Islami al-Dawrah al-Thaminah al-
‘Adad al-Thamin (Jeddah: Majma‘ al-Figh al-Islami, 1994), 2:
327; Siti Zubaidah Ismail, “Kecuaian dan Pampasan Terhadap
Kecederaan Fizikal Menurut Undang-undang Tort Islam,” Tesis
kedoktoran, Akademi Pengajian Islam Universiti Malaya, 2005,
252; Lukman Abdul Mutalib, “Diat Mengikut Realiti Kehartaan dan
Kekeluargaan di Malaysia,” Tesis kedoktoran, Akademi Pengajian
Islam, Universiti Malaya, 2004.

Bagi institusi Takaful pula, Syarikat Takaful bertanggungjawab
menjelaskan pampasan yang diputuskan mahkamah kepada pihak
ketiga atau mangsa kemalangan jalan raya atas kecuaian yang
dilakukan oleh peserta Takaful Motor.

Persoalannya ialah apakah kedudukan syarikat Takaful
berbanding institusi ‘@qilah? Adakah syarikat Takaful boleh
digiyaskan' kepada ‘dgilah di zaman moden? Justeru, hukum
yang ditetapkan berkenaan ‘agilah juga perlu diterapkan ke dalam
Takaful? Antaranya seperti keanggotaan ‘@gilah yang disyaratkan
mesti daripada kalangan penganut agama yang sama. Dalam realiti
semasa, adakah ini bermaksud bahawa caruman peserta Islam dan
bukan Islam perlu diasingkan agar menepati syarat keanggotaan
‘aqilah tersebut? Artikel ini, membincangkan tentang kedudukan
pengendali Takaful sama ada merupakan giyas kepada institusi
‘aqilah di zaman moden. Perbincangan dimulakan dengan ‘agilah
dan skop tanggungannya serta unsur tolong-menolong yang
menjadi ‘i/lah tanggungan liabiliti ke atasnya. Seterusnya, liabiliti
pengendali Takaful dibincangkan. Akhirnya, kedua-dua institusi
penanggung liabiliti ini dibandingkan dan hukum yang berbangkit
daripadanya dibincangkan.

Oleh kerana kajian ini menggunakan pendekatan teoritikal,
data-data bagi kajian ini diperolehi daripada sumber-sumber
primer yang terdiri daripada al-Quran dan hadis. Rujukan
hadith dibuat menggunakan kompilasi hadith Sunan Sittah.
Perbincangan figh berkenaan topik kajian pula dirujuk kepada
kitab-kitab figh yang muktabar daripada empat mazhab. Kitab-
kitab figh kontemporari dan fatwa sarjana Islam semasa juga
dirujuk. Dalam keadaan ketiadaan bahan-bahan secara bercetak
ditemui di perpustakaan, perisian al-Maktabah al-Syamilah turut
digunakan. Data berkenaan undang-undang yang digunapakai di
Malaysia pula, diperolehi daripada statut terkini yang diterbitkan.

" Qiyas bermaksud menyamakan sesuatu masalah yang tidak terdapat
nas di atas hukumnya dengan masalah yang terdapat nas hukumnya.
Persamaan itu ialah dari segi hukum yang telah dinaskan kerana
wujud persamaan kedua-dua masalah itu pada °‘illah hukum.
Persamaan ini dinamakan giyas. Sila rujuk Mohd Saleh Haji Ahmad,
Pengantar Syari’at Islam (Kepong: Pustaka Haji Abdul Majid), 117
—118.

123



Jurnal Figh, No. 14 (2017) 119-146

Pangkalan data Law of Malaysia (LOM) dalam laman sesawang
rasmi Jabatan Peguam Negara juga dimanfaatkan.

Analisis data pula dilakukan secara induktif, deduktif dan
komparatif. Bagi merumuskan konsep tanggungan liabiliti ‘agilah
menurut perundangan Islam, data daripada sumber perundangan
Islam dan literatur figh mazhab dianalisis secara induktif
dan deduktif. Kepelbagaian pendapat fuqaha pula dianalisis
secara komparatif sebelum sesuatu pendapat dipilih. Pemilihan
pendapat fuqaha dilakukan bersesuaian dengan realiti semasa
dan maslahah. Penulis tidak terikat dengan pandangan daripada
mazhab Syafie semata-mata. Analisis komparatif juga dilakukan
dalam membandingkan peranan institusi Takaful semasa di
Malaysia dengan perundangan Islam. Pada bahagian awal, konsep
‘aqilah dan prinsipnya dibincangkan terlebih dahulu dengan
diikuti dengan perbincangan mengenai institusi Takaful semasa
secara berasingan bagi memberikan gambaran menyeluruh.'? Pada
bahagian seterusnya, perbandingan di antara kedua-dua konsep
dibandingkan sekali bagi merumuskan persamaan dan perbezaan
di antara keduanya dengan lebih jelas."

‘AQILAH SEBAGAI PENANGGUNG LIABILITI DALAM
PERUNDANGAN ISLAM

Terminologi ‘dgilah lahir daripada kata akar ‘agala yang
bermaksud mengikat atau menambat dengan menggunakan
‘igal iaitu sejenis tali tambatan yang biasanya digunakan ke
atas unta.'* Unta sebagai bayaran diat dalam budaya masyarakat
arab, selalunya dihantar oleh keluarga pelaku salah dengan

12 Bentuk perbincangan perbandingan begini dinamakan block method
atau fext-by-text method. Kerry Walk, “How to Write a Comparative
Analysis”, laman sesawang Harvard College Writing Center, http://
writingcenter.fas.harvard.edu/pages/how-write-comparative-
analysis, dicapai pada 5 Oktober 2017.

Bentuk perbincangan perbandingan ini dinamakan alternating
method atau point-by-point method. Kerry Walk, “How to Write a
Comparative Analysis”, laman sesawang Harvard College Writing
Center, http://writingcenter.fas.harvard.edu/pages/how-write-
comparative-analysis, dicapai pada 5 Oktober 2017.

Ibn Manzir, Lisan al-‘Arab, s.v. “‘aql”.

menambatnya di rumah wali mangsa. Unta-unta yang diserahkan
dengan jalan ini disebut sebagai al-‘agl.’® Kekerapan sebutan
lafaz al- ‘aql bagi merujuk kepada makna diat, menyebabkan lafaz
tersebut kemudian dirujuk maknanya sebagai diat. Lafaz ‘agilah
pula digunakan merujuk kepada makna pembayar diat tersebut.
Selain itu, al-‘aql/ juga bermaksud menegah. Keluarga pelaku
salah dinamakan sebagai ‘agilah kerana bayaran diat mereka
menghalang pertumpahan darah akibat amalan membalas dendam
yang biasa berlaku pada zaman jahiliyyah.'¢

Dalam masyarakat Arab Jahiliyyah, institusi ‘dgilah ini
terbentuk berdasarkan struktur sosial mereka yang hidup dalam
kabilah dan berpuak-puak. ‘Agilah seseorang adalah kabilahnya'’
iaitu sebuah keluarga besar yang tidak terhad kepada mereka yang
mempunyai hubungan nasab atau persaudaraan sahaja. Ini kerana
sesuatu kabilah juga boleh dianggotai oleh lima kumpulan anggota
yang tidak mempunyai perkaitan nasab.'® Dengan kepelbagaian
anggota dalam sesuatu kabilah, apa yang mengikat hubungan di
antara mereka adalah perjanjian yang mesti diucap dan disaksikan
oleh semua anggota kabilah tersebut. Ia jelas bertindak sebagai
satu kontrak sosial antara ahli kabilah. Lafaz perjanjian tersebut
antaranya adalah seperti berikut:

G >l s 33 cﬂjﬁ" é;j.:"j GELA3 :5.53
Jasls & iy oy LBl o L BT o)

.z

Al-Mawsii ‘ah al-Fighiyyah al-Kuwaytiyyah (Kuwayt: Wizarah al-

Awqaf wa al-Syu’tn al-Islamiyyah, t.t), s.v “‘aqilah”.

Ibn Manziir, Lisan al-‘Arab, s.v “‘aql”; al-Mawsii‘ah al-Fighiyyah

al-Kuwaytiyyah, s.v ““‘dqilah”.

7" Ahli tersebut antaranya adalah ahli kabilah lain yang berpindah
masuk ke dalam kabilah tersebut secara sukarela, ahli kabilah lain
yang dilucutkan keahliannya justeru bergabung serta meminta
perlindungan dengan kabilah baru, ahli menerusi perkahwinan
dengan ahli kabilah, ahli melalui penyertaan hamba yang merdeka
sama ada dengan menebus diri sendiri atau dimerdekakan oleh
tuannya. Lukman Abdul Mutalib, “Diat Mengikut Realiti Kehartaan
dan Kekeluargaan di Malaysia,” 126.

8 Lukman Abdul Mutalib, “Diat Mengikut Realiti Kehartaan dan

Kekeluargaan di Malaysia,” 126.

19 % ?’;

Terjemahan: “Darahku adalah darahmu, dendamku
adalah dendammu, musuh peperanganku adalah
musuh peperanganmu, damaiku adalah damaimu,
kamu mewarisi hartaku dan aku juga mewarisi
hartamu, kamu boleh menuntut sesuatu dengan
khidmatku dan aku boleh menuntut sesuatu dengan
khidmatmu, kamu menjadi ‘aqilah kepadaku dan aku
menjadi ‘aqilah kepadamu.”

Lafaz perjanjian ini menggambarkan bentuk hubungan timbal
balas yang berlaku dalam sesuatu kabilah. Ia menjelaskan peranan
yang perlu dimainkan oleh anggota-anggotanya. Antaranya,
menjadi pembela kepada anggota kabilah dengan menuntut bela
atas pencerobohan hak yang berlaku ke atas ahlinya. Kedua,
menjadi ‘agilah jika jalan perdamaian yang diambil. Ketiga,
menjadi penolong dalam keadaan susah dan senang. Keempat
menjadi pewaris antara satu sama lain. Kesimpulannya, peranan
yang termeterai melalui perjanjian setia ini adalah tolong-
menolong dalam keadaan susah dan senang.

Uruf dalam masyarakat Arab Jahiliyyah ini diterima selepas
kedatangan Islam. Dalam sebuah kes pembunuhan secara separuh
sengaja, Nabi Muhammad SAW memutuskan tanggungan diat
bagi kematian seorang wanita dan bayi di dalam kandungannya
ke atas ‘agilah pembunuh. Ini dinyatakan melalui hadis berikut:

N/T

PSR O NETE
B aze B oLy &b oo Jy
b Vs ol e (s B 5 B0
Ja Al s i gelt sl V5 o5 Vs

Sunan al-Nasa’1 al-Sughra, Bab Diyyah Janin al-Mar’ah, Hadith no.
4825.

DoY) annS ganl ddog SB W gls 30
Terjemahan: “Bahawa seorang wanita telah memukul
madunya yang sedang hamil dengan tiang khemah
lalu madunya terbunuh. Maka didatangkan hal ini
kepada Nabi SAW. Rasulullah SAW lalu memutuskan
diat wanita itu ke atas ‘asabah pembunuh tersebut
dan ghurrah (memerdekakan seorang budak atau
nilainya bersamaan dengan 1/20 diat iaitu lima
ekor unta) bagi bayinya. Maka berkatalah ‘asabah
wanita itu, adakah kami dikenakan diat bagi bayi
vang tidak makan dan tidak minum, tidak bersuara
dan belum lahir seperti yang gugur ini? Nabi SAW
lalu bersabda: Adakah dia bersajak seperti sajak
orang-orang Arab?”

Melalui hadis di atas, dapat difahami bahawa Nabi SAW
memutuskan tanggungjawab menjelaskan diat ke atas ‘asabah
(kaum kerabat lelaki sebelah lelaki)* wanita yang telah membunuh
madunya secara separuh sengaja. Berdasarkan hadith ini, mazhab
Syafie mentafsitkan ‘asabah daripada sebelah bapa sebagai
‘agilah.”* Oleh kerana itu, wanita bukan merupakan anggota
‘aqilah kerana mereka bukan ‘asabah walaupun mereka kaya dan
berkemampuan. ‘Asabah yang berliabiliti menjelaskan diat adalah
‘asabah yang terdekat. Kemudian diikuti dengan ‘asabah yang
jauh dan lebih jauh sehinggalah bayaran diat dapat dijelaskan.

2 Hai’ah Kibar al-‘Ulama’ bi al-Mamlakah al-‘Arabiyyah al-
Sa’tdiyyah, Abhath Hai’ah Kibar al-‘Ulama’, (al-Maktabah al-
Syamilah versi 3.28), 4: 201.

Menurut istilah syarak, ‘asabah adalah waris yang berhak mendapat
pusaka tanpa ditetapkan bahagiannya, tetapi berhak mendapat semua
harta atau baki yang ada setelah setiap waris menerima bahagian
masing-masing, atau dia mungkin tidak mendapat apa-apa sekiranya
waris yang lain telah menghabiskan semua harta berkenaan. Contoh
‘asabah adalah anak lelaki, anak lelaki kepada anak lelaki, bapa,
bapa kepada bapa, saudara lelaki seibu sebapa dan anak lelakinya
dan saudara lelaki sebapa. Sila rujuk Mohd Faez bin Mohd Shah
al-Hashimi, Sistem Perwarisan Menurut Islam (Johor Bahru:
Perniagaan Jahabersa, 2013), 105 -109.

22 Hai’ah Kibar al-‘Ulama’, Abhath Hai’ah Kibar al- ‘Ulama’, 4: 203.

21

Apabila seorang daripada Bani ‘Abd Manaf melakukan
kesalahan yang menghilangkan nyawa atau mencederakan
seseorang sehingga mewajibkan diat contohnya, tanggungan diat
tersebut dipikulkan secara kolektif ke atas Bani ‘Abd Manaf.
Sekiranya diat tersebut tidak dapat dijelaskan sepenuhnya, maka
tanggungannya ditanggungkan bersama dengan Bani Qusai.
Sekiranya diat masih belum dapat dijelaskan, tanggungan diat
dipikulkan lagi ke atas ‘asabah yang lebih jauh iaitu Bani Kilab.
Tanggungan diat kemudian dipikulkan pula kepada Bani Murrah,
kemudian diikuti dengan Bani Ka‘ab dan ke atas sehinggalah
habis semua ‘asabah atau diat yang bernilai 100 ekor unta dapat
dijelaskan.”

Bagi orang bukan Islam pula, para fugaha berselisih pandangan
tentang tanggungan diat mereka. Satu pandangan dalam mazhab
Syafie menegaskan bahawa hukum ‘agilah tidak terpakai ke atas
orang bukan Islam. Ini kerana ia merupakan hak Muslim secara
khusus yang bertujuan memberikan keringanan dan membantu
mereka.” Walau bagaimanapun, pandangan jumhur dalam hal
ini adalah lebih kuat iaitu diat mereka ditanggdng oleh ‘aqilah
mereka. Ini kerana orang bukan Islam juga terikat dengan hukum-
hakam muamalat dan perundangan dalam sebuah negara Islam.
Unsur tolong-menolong juga wujud sesama mereka.”® Ia juga
menepati tujuan syara’ dalam memelihara kemuliaan manusia dan
mengelakkan berlakunya pertumpahan darah dan pencerobohan
hak secara sia-sia tanpa pembelaan.

Berkenaan liabiliti ‘@gilah, para fugaha bersepakat bahawa
‘aqilah bertanggungan menjelaskan diat bagi kehilangan nyawa
dan kecederaan anggota sahaja. Damdan atau ganti rugi bagi
kerosakan harta benda dan kerugian material tidak menjadi
tanggungjawab ‘agilah, sebaliknya perlu dijelaskan sendiri oleh
pelaku salah. Namun, para fuqaha berselisih pandangan mengenai
nilai diat yang menyebabkan tanggungan dipikulkan ke atas
‘aqilah. Dalam Mazhab Hanafi, tanggungan diat hanya akan
ditanggungkan ke atas ‘@gilah sekiranya nilai tersebut mencapai

3 Ahmad Fathi Bahnasi, al-Diyat fi al-Syari‘ah al-Islamiyyah, c.4
(Qahirah: Dar al-Syuriiq, 1984), 76.

2 Syams al-Din al-Sarakhsi, a/-Mabsit (Bayrit: Dar al-Ma'’rifah, t.t),
26: 133.

2 Al-Sarakhsi, al-Mabsiit, 26: 133.

1/20 diat. Ini digiyaskan kepada nilai ghurrah janin bayi yang
diputuskan oleh Nabi SAW ditanggung oleh ‘dgilah pelaku. Diat
yang kurang daripada 1/20 pula ditanggungkan ke atas pelaku
sendiri.’® Mazhab Maliki dan Hanbali pula menetapkan kadar
minimum 1/3 diat untuk membolehkan tanggungan beralih ke atas
‘aqilah. Pandangan ini bersandarkan kepada hadith mursal yang
disokong dengan athar Umar RA dan uruf yang berlaku dalam
masyarakat Arab berkenaan tanggungan diat.”’ Mereka juga
berhujah bahawa tanggungan sebenar diat adalah ke atas pelaku.
Pengecualian diberikan melalui tanggungan beralih hanya apabila
nilainya banyak iaitu mencapai 1/3 diat. Had ini digiyaskan
kepada had dalam urusan wasiat.?®

Walau bagaimanapun, tiada nilai minimum disyaratkan
dalam mazhab Syafie. ‘dgilah ditanggungkan dengan liabiliti
menjelaskan diat, sama ada sedikit atau banyak nilainya. Mereka
berhujah menggunakan giyds. Diat kehilangan nyawa yang besar
jumlahnya ditanggungkan ke atas ‘agilah oleh Nabi SAW. Oleh
kerana itu, diat yang kecil juga perlu ditanggungkan ke atas
‘aqilah. Tanggungan ke atas ‘@gilah secara keseluruhan nilainya
bagi perbuatan cuai atau tidak sengaja ini, digiyaskan juga dengan
diat akibat perbuatan sengaja yang ditanggungkan ke atas pelaku
sendiri sama ada banyak atau sedikit nilainya.”

Walaupun ‘@gilah bertanggungan menjelaskan diat, liabiliti ke
atas mereka bukan bersifat muktamad. Tanggungan liabiliti berlaku
secara bersyarat. Kewajipan anggota ‘a@gilah menjelaskan diat
boleh gugur jika mereka tidak lagi berkemampuan menjelaskan
diat. Umpamanya anggota ‘dgilah yang kaya menjadi miskin,
anggota yang waras kehilangan akal dan kematian anggota
‘aqilah setelah pembahagian kadar diat ditetapkan ke atas mereka.
Jika anggota ini tidak sempat menjelaskan sebahagian kadar diat

26 Najm ‘Abd Allah Ibrahim al-‘Aysawi, al-Jinayah ‘ala al-Atraf fi al-
Figh al-Islami (Dubai: Dar al-Buhiith li al-Dirasat al-Islamiyyah wa
Ihya’ al-Turath, 2002), 422 dan 423.

7 Al-‘Aysawi, al-Jinayah ‘ala al-Atraf fi al-Figh al-Islamt, 423-424.
B Al-‘Aysawi, al-Jinayah ‘ala al-Atraf fi al-Figh al-Islami, 423-425;
Ahmad Fatht Bahnast, al-Diyat fi al-Syari‘ah al-Islamiyyah, 71.

2 Al-‘Aysawi, al-Jinayah ‘ald al-Atraf fi al-Figh al-Islami, 425,
Ahmad Fathi Bahnast, al-Diyat fi al-Syari‘ah al-Islamiyyah, 72.

mereka sebelum ditimpa keuzuran yang dinyatakan, tanggungan
tersebut digugurkan dan tidak menjadi hutang.*

AL-TANASUR DALAM INSTITUSI ‘AQILAH

Pembayaran diat oleh ‘@gilah adalah merupakan satu pengecualian
kepada kaedah umum dalam perundangan Islam iaitu
syakhsiyyah al-mas uliyyah’ atau tanggungan perseorangan.’?
Kaedah ini bermaksud hanya pelaku salah sahaja yang perlu
dipertanggungjawabkan atas perbuatannya. Bagi kesalahan
menghilangkan nyawa dan mencederakan secara tidak sengaja,
tanggungjawab menjelaskan diat dipikulkan ke atas ‘agilah,

30 “Abd al-Qadir ‘Awdah, al-Tasyri‘ al-Jina’t al-Islami Muqaranan bi
al-Qaniun al-Wadh't (Bayrit: Mu’assasah al-Risalah, 2000), 2: 197.

3 Awdah, al-Tasyri* al-Jina 't al-Islamt, 394.

32 Subhi Mahmasani, Kes-kes Kehakiman Berkaitan Jenayah Hudud,
Qisas dan Kekeluargaan di Zaman Khulafa’ al-Rashidin, terj. Md
Som Sujimon (ttp: IIUM Press, 2009), 12. Selain ‘tanggungan
perseorangan’, terdapat beberapa istilah terjemahan yang digunakan
oleh penulis terdahulu. Antaranya ‘tanggungjawab individu’ yang
digunakan oleh Siti Zubaidah atau‘doctrine of individual criminal
responsibility’ oleh Liaquat dan ‘tanggungan tegas’ oleh Abdul
Basir. Sila rujuk Siti Zubaidah Ismail, “Kecuaian dan Pampasan
Terhadap Kecederaan Fizikal Menurut Undang-undang Tort Islam”,
216; Abdul Basir Mohamad, Undang-undang Tort Islam (Kuala
Lumpur: Dewan Bahasa dan Pustaka, 2009), 43; Liaquat Ali Khan
Niazi, Islamic Law of Tort (Lahore: Research Cell Dayal Sigh Trust
Library, 1988), 340; Sayed Sikandar Shah Haneef, Homicide in
Islamic Legal Structure and The Evidence Requirements (Kuala
Lumpur: A. S. Noordeen, 2000), 151.

bukan ke atas pelaku salah sendiri.** Ini diistilahkan oleh sarjana
Muslim kontemporari sebagai tanggungan liabiliti beralih.**

Tanggungan liabiliti beralih ke atas ‘@qilah bagi memastikan
hak mangsa terjamin melalui pembayaran diat oleh institusi yang
lebih berkemampuan, berbanding seorang pelaku salah secara
persendirian.® Ini kerana nilai diat adalah besar dan sukar untuk
dijelaskan secara berseorangan oleh pelaku terutamanya bagi
pelaku yang miskin. Islam amat menitik beratkan kehormatan
nyawa, tubuh badan serta harta benda manusia, justeru memberikan
pengecualian kepada kaedah tanggungan persendirian agar
keadilan bagi pihak mangsa dapat ditegakkan.

Melalui hadis, dapat difahamkan bahawa tanggungan beralih
ke atas ‘agilah bukan ditetapkan atas sebab faedah kehartaan yang
bakal diterima oleh anggota ‘agilah:

Wl Lo 2l doy ale 1 Lo &) Jsory o
tJB U e Al Jgery b aamal) alile U sl

(sl gy Lgorgs) Lol oY)

Terjemahan: “Rasulullah SAW telah menjadikan
tanggungan diat ke atas ‘agilah pembunuh. Maka
‘aqilah mangsa lalu berkata: “Wahai Rasulullah,
jika begitu harta warisan si mangsa adalah
kepada kami” Jawab baginda SAW: “Tidak, harta
warisannya adalah untuk suami dan anaknya.”

3 Al al-Khafif, al-Daman fi al-Figh al-Islamt (Qahirah: Dar al-Fikr
al-‘Arabi, 2000), 321.

3 Muhammad Muslehuddin, Concept of Civil Liability in Islam
and The Law of Torts (Lahore: Islamic Publications Ltd., 1982),
62; Abdul Basir Mohamad, Undang-undang tort Islam, h. 67.
Tanggungan beralih bermaksud liabiliti undang-undang untuk tort
atau jenayah yang dilakukan oleh seseorang ditanggungkan ke atas
orang lain sungguhpun penanggung liabiliti beralih ini tidak salah
secara peribadi. Kamus Undang-undang (Shah Alam: Penerbit Fajar
Bakti, 1995) h. 596.

3 ‘Awdah, al-Tasyri‘ al-Jina 't al-Islami, 2:237.

% Sunan Abu Dawiud. Kitab al-Diyat, Bab Diyyat al-Janin, no. hadith
4575.

Terjemahan: “Nabi SAW memutuskan ‘asabah
wanita tersebut untuk menanggung bebanan diatnya.
Mereka ialah saudara maranya yang tidak mewarisi
hartanya melainkan jika ada lebihan daripada ahli
waris yang lain.”

Dalam kes ‘asabah, faedah kehartaan dalam perwarisan
hanya menjadi bonus sahaja sekiranya wujud lebihan dalam
harta warisan dan hak ‘asabah untuk mendapat warisan terhalang
dengan kewujudan ‘asabah yang lebih hampir seperti anak lelaki.
Justeru, para fugaha berpandangan bahawa tanggungan diat ke atas
‘asabah ini adalah disebabkan semangat tolong-menolong (a/-
tandasur) yang kuat sesama mereka. Atas kefahaman kontekstual
bahawa tanggungan ke atas ‘agilah berlaku atas asas tolong-
menolong (al-tanasur), Saidina Umar RA telah menjadikan diwan
sebagai ‘dqilah pada zaman pemerintahnnya. Ketiadaan tentangan
daripada para sahabat pada waktu itu menjadikan keputusan
Saidina Umar r.a tersebut sebagai satu ijma ‘ sahabi.*®

Para fugaha mazhab Hanafi kemudian meluaskan pengertian
‘aqilah kepada golongan profesional (akhl al-hirfah) dan ahli
sesuatu perikatan atau perjanjian (al-hilf) tertentu sekiranya
asas tolong-menolong wujud di kalangan mereka.** Tafsiran ini
walau bagaimanapun, tidak disokong oleh para fugaha mazhab
Syafie yang membataskan pengertian ‘agilah kepada ‘asabah
berpandukan pengertian literal daripada hadith-hadith Nabi SAW.

Dalam realiti semasa, hubungan kekeluargaan di antara
‘asabah semakin longgar dan semangat tolong-menolong sesama

37 Sunan Ibn Majjah. Kitab al-Diyat, Bab ma ‘Aqala al-Mar’ah ‘ala
‘Asabatiha wa Mirathiha 1i Waladiha, no. hadith 2647.

3% Lukman Abdul Mutalib, Diat Mengikut Realiti Kehartaan dan
Kekeluargaan di Malaysia”, 149.

¥ Ibn Nujaym, Zayn al-Din Ibn Ibrahim, al/-Bahr al-Ra’iq Syarh
Kanz al-Daqa’iq fi Fura® al-Hanafiyah li ‘Abd Allah Ibn Ahmad
Ibn Mahmud al-Ma‘rif bi Hafiz al-Din al-Nasafi (Dar al-Kutub al-
‘Ilmiyah, 1997), 8: 56.

mereka semakin lemah. Kes-kes melibatkan kehilangan nyawa dan
kecederaan secara tidak sengaja khususnya melalui kemalangan
jalan raya pula, semakin banyak berlaku. Dalam konteks ini, para
sarjana Muslim kontemporari cenderung menamakan Takaful
sebagai alternatif kepada institusi ‘@gilah bagi pemandu yang cuai
dalam kes kemalangan jalan raya.** Ini kerana Takaful terbina
atas asas yang sama dengan institusi ‘@gilah iaitu persaudaraan,
kesatuan dan saling bantu-membantu dalam kalangan peserta.*!
Tambahan pula, penyertaan terhadap Takaful dan insurans juga
adalah diwajibkan ke atas setiap pemilik kenderaan di kebanyakan
negara.

LIABILITI PENGENDALI TAKAFUL DALAM
MENJELASKAN PAMPASAN KEPADA PIHAK KETIGA
DI MALAYSIA

Perubahan zaman yang berlaku khususnya kerancakan industri,
perusahaan dan kemunculan kenderaan bermotor, melahirkan
institusi insurans. Fungsi institusi ini adalah bagi memastikan
wujud dana khusus yang boleh diperuntukkan sebagai pampasan
kepada mangsa kemalangan yang terbunuh atau tercedera akibat
perbuatan pemandu cuai. Bagi memenuhi tujuan ini, caruman
insurans telah diwajibkan bagi semua pemilik kenderaan.*’
Di Malaysia, kewajipan ini termaktub dalam seksyen 90 (1)
Akta Pengangkutan Jalan 1987 (APJ 1987).# Caruman yang

40 Al-‘Umari, ‘Abd al-Qadir Muhammad, “Hawadith al-Sayr”, 2:293;
Muhammad ‘Ata al-S1d Sid Ahmad, “Hawadith al-Sayr”, 2: 327; Siti
Zubaidah Ismail, “Kecuaian dan Pampasan”, 252.

4 Akta Takaful 1984 (Akta 312), Bahagian 1, Seksyen 2.

#2 Mahinder Sigh Sidhu, Pengambil dan Penanggung Insurans Motor
dan Hak Pihak Ketiga, terj. Asiah Mohd. Yusoff (Kuala Lumpur:
Dewan Bahasa dan Pustaka, 1997), 8.

# Seksyen 90 (1) menyatakan: “Tertakluk kepada Bahagian ini adalah
tidak sah bagi mana-mana orang menggunakan atau menyebabkan
atau membenarkan mana-mana orang lain menggunakan sesuatu
kenderaan motor melainkan jika ada berkuat kuasa berhubungan
dengan penggunaan kenderaan motor itu oleh orang itu atau oleh
orang lain tersebut, mengikut mana yang berkenaan, suatu polisi
insurans atau apa-apa jaminan berkenaan dengan risiko pihak ketiga
yang mematuhi kehendak Bahagian ini.”

diwajibkan ialah bagi perlindungan asas pihak ketiga seperti yang
diperuntukkan melalui seksyen 91(1)(b) berikut:

“Bagi mematuhi kehendak Bahagian ini, sesuatu
polisi insurans mestilah suatu polisi yang —

menginsuranskan bagi seseorang atau kumpulan
orang sebagaimana dinyatakan dalam polisi itu
berkenaan dengan apa-apa liabiliti yang ditanggung
olehnya atau oleh mereka berkenaan dengan
kematian atau kecederaan tubuh badan terhadap
mana-mana orang yang disebabkan oleh atau yang
timbul daripada penggunaan kenderaan motor itu
atau perkakas tanah yang ditarik olehnya di jalan”

Peruntukan di atas menetapkan bahawa bentuk caruman
Takaful kenderaan yang diwajibkan ke atas pemilik kenderaan
ialah terhadap risiko kematian dan kecederaan pihak ketiga.
Perlindungan lain yang ditawarkan oleh pengendali Takaful
seperti ke atas risiko kecurian kenderaan, risiko kerosakan cermin
hadapan, kerosakan akibat banjir dan lain-lain adalah bersifat
pilihan. Peruntukan di atas juga menjelaskan bahawa liabiliti
pengendali Takaful hanya timbul bagi kemalangan yang berlaku
di atas jalan. Apa yang dimaksudkan dengan jalan ialah jalan raya
awam sebagaimana yang ditafsirkan melalui seksyen 2 akta yang
sama.*

Melalui peruntukan di atas juga, dapat difahami secara umum
bahawa pihak ketiga yang dilindungi oleh Takaful adalah mana-
mana orang yang menjadi mangsa kemalangan jalan raya selain
daripada pemegang polisi atau sijil Takaful. Namun, pengertian
umum ini dibataskan melalui perenggan (aa), (bb) dan (cc) dalam
seksyen 91 (1) (b) APJ 1987 berikut:

4 “jalan” ertinya— mana-mana jalan awam dan mana-mana jalan lain
yang mana orang awam mempunyai akses dan termasuklah jambatan,
terowong, hentian sebelah, kemudahan feri, jalan bertingkat, bulatan
jalan, pulau lalu lintas, pembahagi jalan, segala lorong lalu lintas,
lorong laju, lorong perlahan, bahu jalan, garis tengah, jejambat, jalan
tembok, jalan tuju, landasan masuk dan keluar, plaza tol, kawasan
khidmat dan struktur dan lekapan lain bagi memberi kesan sepenuh
kepada penggunaannya.

“Dengan syarat bahawa polisi itu tidak dikehendaki
melindungi—

(aa) liabiliti berkenaan dengan kematian akibat
daripada dan dalam perjalanan pekerjaan seseorang
yang bekerja dengan orang yang diinsuranskan oleh
polisi itu atau kecederaan tubuh badan yang dialami
oleh orang itu akibat daripada dan dalam perjalanan
pekerjaannya; atau

(bb) kecuali dalam hal kenderaan motor yang
membawa penumpang- penumpang untuk sewa
atau upah atau disebabkan oleh atau menurut suatu
kontrak pekerjaan, liabiliti berkenaan dengan
kematian atau kecederaan tubuh badan yang dialami
oleh orang-orang yang dibawa di dalam atau di atas
kenderaan itu atau yang memasuki atau menaiki atau
turun daripadanya semasa berlakunya kejadian itu
yang menyebabkan timbulnya tuntutan tersebut; atau

(cc) apa-apa liabiliti kontraktual.”

Melalui peruntukan di atas, dapat difahami dengan jelas
bahawa perlindungan Takaful kepada mangsa kemalangan jalan
raya di Malaysia tidak menyeluruh kepada semua golongan.
Golongan yang tidak termasuk dalam pengertian pihak ketiga
di Malaysia antaranya ialah penumpang kenderaan persendirian
iaitu kenderaan yang diinsuranskan tersebut. Penumpang yang
dilindungi pula adalah penumpang kenderaan awam berbayar yang
diinsuranskan sahaja. Golongan pekerja yang dilindungi Takaful
pulaialah yang terikat dengan kontrak pekerjaan yang memberikan
hak kepada mereka untuk menaiki kenderaan tersebut.* Pekerja
bagi pemegang polisi semata-mata tidak menjadikannya sebagai
pihak ketiga. Justeru, pekerja ini tidak mendapat perlindungan
Takaful jika kemalangan berlaku dalam perjalanannya untuk
melaksanakan pekerjaan. Pekerja atau kontraktor bebas juga tidak

45

Seperti yang diputuskan dalam kes Tan Keng Hong & Anor v. New
India Insurance Co. Ltd [1978] 1 MLJ 97.

mendapat perlindungan Takaful kerana tidak tergolong dalam
pengertian pihak ketiga.*

Apabila kemalangan jalan raya berlaku melibatkan kenderaan
yang diinsuranskan dengan pihak ketiga, pengendali Takaful
bertanggungan menjelaskan pampasan yang diputuskan oleh
mahkamah. Ini diperuntukkan melalui seksyen 96 (1) APJ 1987
berikut:

“Jika, setelah suatu perakuan insurans diserahkan
di bawah subseksyen (4) seksyen 91 kepada orang
yang kepadanya sesuatu polisi telah dikuatkuasakan,
penghakiman berkenaan dengan apa-apa liabiliti
yang dikehendaki dilindungi oleh sesuatu polisi di
bawah perenggan (b) subseksyen (1) seksyen 91(iaitu
liabiliti yang dilindungi oleh terma-terma polisi itu)
diberi terhadap mana-mana orang yang diinsuranskan
oleh polisi itu, maka walau apa pun penanggung
insurans berhak mengelak atau membatalkan, atau
telah pun mengelak atau membatalkan polisi itu,
penanggung insurans tersebut hendaklah, tertakluk
kepada seksyen ini, membayar kepada orang-orang
yang berhak mendapat faedah penghakiman itu, apa-
apa jumlah wang yang kena bayar di bawah polisi itu
berkenaan dengan liabiliti tersebut, termasuk apa-apa
amaun yang kena dibayar berkenaan dengan kos dan
apa-apa jumlah wang yang kena dibayar berkenaan
dengan bunga bagi jumlah wang itu menurut
kuasa mana-mana undang-undang bertulis yang
berhubungan dengan bunga bagi penghakiman.”

Melalui peruntukan di atas, penghakiman yang perlu dijelaskan
oleh pengendali Takaful tidak terhad kepada pampasan akibat
kematian atau kecederaan pihak ketiga sahaja. Kos litigasi dan
bunga yang diputuskan oleh mahkamah juga perlu dijelaskan
bersama. Namun, liabiliti pihak Takaful ini juga bergantung
kepada beberapa syarat seperti kemalangan berlaku akibat

46

Seperti yang diputuskan dalam kes Mary Colete John v. South East
Asia Insurance Berhad [2004] 7 CLJ 314.

kecuaian peserta Takaful atau pemandu yang dibenarkan dalam
sijil Takaful sahaja.*’

TAKAFUL: QIYAS KEPADA ‘AQILAH?

Hai’ah Kibar al-‘Ulama’ Kerajaan Arab Saudi telah memutuskan
bahawa insurans komersial tidak boleh dianggap sebagai ‘agilah
di zaman moden. Berdasarkan hujah yang dinyatakan oleh
Hai’ah Kibar al-‘Ulama’, dapat difahami bahawa Takaful juga
tidak boleh dianggap sebagai giyas kepada ‘dgilah walaupun
wujud persamaan dari segi ‘i/lah tolong-menolong dengan sistem
‘aqilah menurut perundangan Islam. Ini kerana sistem moden
ini, sama ada insurans atau Takaful, mempunyai perbezaan yang
besar dengan sistem ‘agilah. Justeru, Hai’ah Kibar al-‘Ulama’
memutuskan bahawa giyas di antara ‘dgilah dan insurans atau
syarikat Takaful adalah giyas dengan perbezaan (giyas ma‘a al-

farig).®

Antara perbezaan yang dibangkitkan ialah ‘agilah terbina
atas asas pembelaan dan tolong-menolong. Pengendali Takaful
pula, selain menawarkan produk perlindungan, turut menawarkan
produk pelaburan yang bertujuan menjana keuntungan.* Selain
itu, ‘dqilah berperanan menjelaskan diat kepada mangsa atau
keluarganya bagi membantu anggotanya yang cuai atau melakukan
kesalahan menghilangkan nyawa atau mencederakan secara tidak
sengaja. Pengendali Takaful pula menjelaskan pampasan kepada
mangsa yang berbeza bentuk, jumlah dan cara penetapannya
dengan diat.*

Seterusnya, tanggungan ke atas ‘dgilah berlaku atas dasar
memberikan keringanan kepada pesalah dan dalam masa yang
sama tidak membebankan anggota ‘agilah.”' Justeru, keringanan

47 Mabhinder Sigh Sidhu, Pengambil dan Penanggung Insurans Motor,
83.

4 Hai’ah Kibar al-‘Ulama’, Abhath Hai’ah Kibar al-‘Ulama’, 4: 208
dan 313.

4 Azman bin Mohd Noor dan Mohamad Sabri bin Zakaria, “Takaful:
Analisis Terhadap Konsep dan Akad,” Jurnal Muamalat 3 (2010):
15.

30 Hai’ah Kibar al-‘Ulama’, Abhath Hai’ah Kibar al- ‘Ulama’, 4: 313.

31 “Abd al-Qadir ‘Awdah, al-Tasyri’ al-Jina 1 al-Islami, 1: 673.

diberikan kepada ‘@gilah melalui kaedah pembayaran diat selama
tiga tahun secara ansuran.’> Tanggungan menjelaskan diat juga
dikenakan hanya ke atas anggota ‘agilah yang berkemampuan
sahaja (ahli al-nusrah) seperti lelaki yang merdeka dan baligh.
Wanita, kanak-kanak, orang miskin dan orang yang dibebani
hutang dikecualikan daripada menanggung diat.*

Kadar tanggungan diat ke atas setiap anggota ‘agilah juga
dibahagikan mengikut kadar kemampuan anggota masing-
masing. Mazhab Syafie dan Hanbali contohnya, menetapkan
kadar tanggungan diat sebanyak setengah mithqal®* setahun
bagi anggota ‘dqgilah yang kaya dan suku mithqal setahun bagi
golongan pertengahan.”> Menurut pandangan dalam mazhab
Hanafi pula, kadar yang dikenakan ke atas setiap anggota ‘agilah
pada setiap tahun mestilah tidak melebihi satu dirham atau satu
suku dirham.’® Ini menjadikan nilai tanggungan setiap anggota
‘aqilah tidak melebihi tiga atau empat dirham bagi tiga tahun
pembayaran diat tersebut.”’

Namun menurut Hai’ah Kibar al-‘Ulama’, konsep ini tidak
berlaku dalam sistem Takaful moden kerana kadar caruman yang
disumbangkan tidak meraikan latar belakang atau kemampuan

2 Al-‘Aysawd, al-Jinayah ‘ala al-Atraf fi al-Figh al-Islami, 420.

53 Muhammad Ahmad Saraj, Daman al-‘Udwan fi al-Figh al-Islamr

Dirasah Fighiyyah Mugqgaranah bi Ahkam al-Mas iliyyah al-

Tagsiriyyah fi al-Qaniin (Qahirah: Dar al-Thaqafah 1i al-Nasyr wa

al-Tawzi*, 1990), 482.

Berat piawaian yang digunakan bagi menetapkan kadar emas atau

perak. Setiap dinar atau mithqal yang sah digunakan sebagai mata

wang mestilah seberat 4.25 gram emas 22 karat (juga dikenali

sebagai emas 916). Ini berdasarkan ketetapan yang dibuat oleh

Abdul Malik bin Marwan iaitu Khalifah Umaiyah yang kelima yang

telah mengubah piawaian berat syiling emas yang ditempa daripada

4.55 gram kepada 4.25 gram agar selaras dengan berat satu mithgal

yang menjadi standard dalam penentuan nisab zakat dan cukai-cukai

lain. Sila rujuk Siti Zubaidah Ismail, “Kecuaian dan Pampasan”, 179

— 180.

55 ‘Abd al-Qadir ‘Awdah, al-Tasyri* al-Jina’t al-Islami Muaranan bi
al-Qanan al-Wadh'’t, 2: 197.

56 Al-Sarakhsi, al-Mabsit, 27: 129.

57 Al-Sarakhsi, al-Mabsit, 27: 129.

54

peserta.® Sebaliknya, kadar yang standard ditetapkan. Jika
peserta tidak berkemampuan dan tidak membuat pembayaran,
maka mereka tidak dilindungi kerana polisi insurans atau sijil
penyertaan Takaful mereka menjadi tidak aktif.>® Ini bertentangan
dengan asas tanggungan ‘@qilah iaitu atas dasar bantu-membantu,
bekerjasama dan memberikan kebaikan walaupun tanpa imbuhan
balas.®

Justeru, Takaful dengan bentuk operasinya setakat ini
adalah alternatif kepada sistem ‘@gilah yang sudah tidak wujud.
Implikasinya ialah ia tidak terikat dengan hukum-hakam dan
syarat-syarat seperti mana dalam sistem ‘dgilah menurut
perundangan Islam. Ini kerana Takaful merupakan satu sistem
berlainan di zaman moden yang mempunyai sedikit persamaan
dan memainkan sebahagian peranan ‘agilah.

ISU FIQH BERBANGKIT: PERCAMPURAN DANA
ORANG ISLAM DAN BUKAN ISLAM DALAM TAKAFUL

Selain al-tandsur atau tolong-menolong, institusi ‘dgqilah juga
terbina atas asas a/-wala’ dalam konteks yang lebih luas. al-Wala’
bermaksud dokongan, pembelaan, cinta, pemuliaan, penghormatan,
bersama-sama orang-orang yang dicintai secara lahir dan batin®!
dan juga tolong-menolong.®> Menurut pandangan fugaha, asas ini
memberikan implikasi hukum terhadap keanggotaan ‘agilah.

Berdasarkan perbincangan fugaha, perbezaan agama
menghalang orang Islam dan bukan Islam daripada menjadi
anggota ‘aqgilah sesama mereka.® Hukum ini difahami daripada

8 Hai’ah Kibar al-‘Ulama’, Abhath Hai’ah Kibar al- ‘Ulama’, 4: 208.

% Azman bin Mohd Noor et.al, “Takaful: Analisis Terhadap Konsep
dan Akad”, 5- 6.

% Hai’ah Kibar al-‘Ulama’, Abhath Hai’ah Kibar al- ‘Ulama’, 4: 313.

¢ Muhammad Sa’id al-Qahthani, al-Wala’ wal Bara’ Loyalitas dan
Antiloyalitas dalam Islam, terj. Saifuddin Abu Sayid (Solo: Era
Intermedia, 2000), 94.

¢ ‘All bin Nayif al-Syahad, Khulasah fi Figh al-Aqalliyyat (al-
Maktabah al-Syamilah versi 3.28), 7: 25.

0 Al-Jazir, ‘Abd al-Rahman, al-Figh ‘ala Madhahib al-Arba ‘ah, c. 7
(Qahirah: al-Maktabah al-Tawfiqiyyah, 2015), 5: 357.

beberapa ayat al-Quran yang melarang seorang Muslim untuk
menjadikan orang-orang bukan Islam sebagai teman rapat,
memberikan a/-wald’ dan berkasih mesra dengan mereka.* Sebab
larangan ini menurut para fugaha ialah permusuhan orang bukan
Islam terhadap Allah, Rasul dan orang-orang yang beriman.®
Tegahan ini juga bertujuan mengelakkan orang-orang Islam
terpengaruh dengan kekafiran mereka.*

Bagi orang-orang bukan Islam pula, para fuqaha berbeza
pandangan tentang keanggotaan ‘@gilah mereka. Satu pandangan
menyatakan bahawa perbezaan agama menghalang orang bukan
Islam daripada menjadi ‘@gilah sesama mereka sekiranya wujud
permusuhan atau pertentangan antara agama mereka seperti
Yahudi dan Nasrani.®” Berdasarkan pandangan ini, ‘a@gilah kafir
dhimmi mestilah dalam kalangan penganut agama yang sama.®
Walau bagaimanapun, satu lagi pandangan menyatakan bahawa
orang bukan Islam kesemuanya dalam satu agama iaitu kufur,
justeru mereka boleh menjadi ‘@gilah sesama mereka walaupun
berbeza anutan agama.®’

Dalam realiti semasa di Malaysia, syarat keanggotaan ‘agilah
ini tidak disyaratkan oleh pengendali-pengendali Takaful. Dana
tabarru’ dalam Takaful yang digunakan bagi membantu mana-
mana peserta yang ditimpa musibah, bercampur di antara caruman
orang Islam dan bukan Islam. Oleh kerana, institusi Takaful bukan
qiyas kepada ‘agilah, hukum dan syarat keanggotaan ‘agilah
tidak wajib terpakai ke atas Takaful. Namun, beberapa persoalan

6+ Sila rujuk kepada surah Ali ‘Imran (3): ayat 28; Surah al-Ma’idah
(5): ayat 22; Surah al-Mujadalah (58): ayat 22; Surah al-Mumtahanah
(60): ayat 1, 2, 3, 4, 8.

65 “All bin Nayif al-Syahud (t.t), op.cit, juzuk 7, h. 24. Sila rujuk surah
Surah al-Mumtahanah (60): ayat 1.

%  “Ali bin Nayif al-Syahad, Khulasah fi Figh al-Aqalliyyat, 7: 24. Sila
rujuk kepada Surah al-Baqarah (2): ayat 109; Surah al-Nisa’ (4): ayat
89; Surah al-Mumtahanah (60): ayat 2.

7 Al-Jazir, al-Figh ‘ala Madhahib al-Arba‘ah, 5: 357.

88 Ahmad Fathi Bahnasi, al-Diyat fi al-Syart* ah al-Islamiyyah, 76.

% Ini adalah pandangan yang azhar dalam mazhab Syafie. Al-Khatib,
Muhammad al-Syarbini, Mughni al-Muhtaj ila Ma‘rifat Alfaz al-
Minhdaj (Mesir: t.p, 1985), 4.

mengenai larangan tolong menolong dan memberikan pembelaan
kepada orang bukan [slam wajar diperincikan.

Muhammad ‘Abduh dalam fatwanya menyatakan bahawa
hukum meminta bantuan daripada bukan Islam untuk perkara
yang boleh memberi kebaikan dan manfaat kepada orang Islam
adalah harus.” Begitu juga dengan menerima hadiah ataupun
sedekah daripada mereka kerana Nabi SAW sendiri pernah
menerima hadiah daripada orang bukan Islam.”" Selain itu, orang
Islam juga diharuskan memanfaatkan wakaf yang dilakukan oleh
orang bukan Islam.”

Berkenaan memberikan bantuan kepada orang bukan Islam
yang memerlukan pula, hukumnya juga diharuskan.”? Namun,
keharusan ini disertai dengan syarat iaitu mestilah bersesuaian
dengan hukum Allah dan Rasul, bebas daripada pengaruh dan
fitnah kekafiran serta bukan bertujuan untuk menegakkan syiar-
syiar kekafiran.” Selain itu, pertolongan hanya boleh diberikan
kepada orang bukan Islam yang tidak memerangi orang-orang
Islam.” Ini difahami daripada ayat al-Quran berikut:

AT g hE 1 s D s
il E4 N G agl) 1hds dhe of 1S 2
Terjemahan: “Allah tidak melarang kamu daripada
berbuat baik dan berlaku adil kepada orang-orang
vang tidak memerangi kamu kerana agama (kamu),
dan tidak mengeluarkan kamu dari kampung
halaman kamu. Sesungguhnya Allah mengasihi

orang-orang yang berlaku adil.”
al-Mumtahinah (60): 8

7 Muhammad ‘Abduh, Fatawa al-Azhar (al-Maktabah al-Syamilah
versi 3.28), 60.

71 Muhammad ‘Abduh, Fatawa al-Azhar, 60.

2. Muhammad Sa’id al-Qahthani, al-Wala’wal Bara’, 383.

3 “All bin Nayif al-Syahud, Khulasah fi Figh al-Aqalliyyat, 1: 180.

74 Muhammad Sa’id al-Qahthani, al-Wala ’wal Bara’, 384; Muhammad
‘Abduh, Fatawa al-Azhar, 60.

5 ‘All bin Nayif al-Syahtud, Khulasah fi Figh al-Aqalliyyat, 1: 180.
Sila rujuk Jalaluddin al-Sayuti, Asbabun Nuzul Sejarah Turunnya
Ayat-ayat al-Quran, terj. K.H.Q. Saleh et.al (Kuala Lumpur: Victory
Agency, 2004), 791.

Berdasarkan ayat di atas, dapat difahami bahawa larangan
berbuat baik dan berlaku adil ialah kepada orang-orang kafir
yang memusuhi orang-orang Islam. Larangan muwalah juga ialah
pada apa yang dituntut oleh Islam untuk membencinya.” Selain
daripada konteks ini, seorang Islam dan bukan Islam dibenarkan
berkerjasama untuk kebaikan. Antaranya seperti tolong-menolong
dari sudut kewangan, memberi makan, menegakkan hak,
menghapuskan kebatilan, membantu orang yang dizalimi dan
menolak bahaya daripada menimpa manusia.”” Bahkan dalam
hal-hal berkenaan keselamatan dan perlindungan, pemerintah
Islam wajib memberikan jaminan pembelaan terhadap kaum kafir
dhimmi serta musta 'min. Orang-orang Islam juga dilarang untuk
menyakiti dan menzalimi orang-orang bukan Islam yang tidak
memerangi Islam dalam apa jua keadaan.”

Justeru, penulis menyimpulkan bahawa dana Takaful yang
bercampur baur di antara caruman Muslim dan kafir harus
digunakan untuk membantu mana-mana peserta yang ditimpa
musibah walaupun berbeza agama. Tolong-menolong yang berlaku
di dalam Takaful masih dalam ruang lingkup yang dibenarkan oleh
syara’ iaitu untuk membela hak mangsa akibat kemalangan jalan
raya. Tidak timbul isu a/-wala’dalam Takaful kerana pertolongan
yang berlaku dalam Takaful bukan berlaku atas dasar kecintaan
dan kasih sayang antara ahli-ahlinya. Bahkan para peserta juga
tidak saling mengenali antara satu sama lain.

PENUTUP

Dalam konteks semasa, syarikat Takaful telah memainkan
sebahagian daripada peranan ‘agilah iaitu menjelaskan pampasan
kepada pihak ketiga akibat perbuatan cuai pesertanya. Peranan ini
dilaksanakan atas asas tolong-menolong di kalangan peserta yang
membuat caruman. Walau bagaimanapun, syarikat Takaful bukan
qiyas kepada institusi ‘@gilah. Ini kerana ia wujud perbezaan
besar di antara kedua-dua institusi ini. Justeru, pengendali Takaful
semasa hanyalah alternatif terbaik kepada institusi ‘@gilah semasa

76 Muhammad ‘Abduh, Fatawa al-Azhar, 60.

77 Muhammad Salih al-Munjid, Fatawa al-Islam Su’al wa Jawab (al-
Maktabah al-Syamilah versi 3.28), 1: 2837.

8 Al-Munjid, Fatawa al-Islam Su’al wa Jawab, 1: 2837.

yang tidak lagi kukuh hubungannya dan tidak mampu berperanan
sebagaimana pada zaman awal Islam dahulu. Pengendali Takaful
juga tidak terikat dengan segala hukum-hakam yang disyaratkan
seperti aspek keanggotaan, skop tanggungan dan sebagainya.
Ini bermakna, dana Takaful yang bercampur baur daripada
caruman peserta Islam dan bukan Islam boleh digunakan bagi
menjelaskan pampasan kepada pihak ketiga bagi membantu
mana-mana peserta Takaful yang cuai dalam pemanduan di jalan
raya. Walaupun syarikat Takaful bukan merupakan giyas kepada
institusi ‘d@qilah dalam perundangan Islam, penambahbaikan
kepada operasi syarikat Takaful dalam menjelaskan pampasan
kepada pihak ketiga tetap wajar dilakukan. Peranan institusi
‘aqilah bagi menjamin hak pihak mangsa bagi kes kehilangan
nyawa dan kecederaan akibat kecuaian, wajar dikaji dengan lebih
mendalam dan dicontohi bagi menepati magqasid al-syari‘ah yang
dijaga melalui pensyariatannya.

